
Musiqa mashg’ulotlaridagi faoliyat turlari bo`yicha repertuarni 

shakllantirish 

BuxDU musiqa ijrochiligi va madaniyat kafedrasi  o`qituvchisi. 

Ibodov O’ktam Rasulovich 

Musiqa mashg`ulotlaridagi faoliyat turlari bo`yicha repertuarni 

shakllantirishda musiqa rahbari asosan yillik va haftalik mavsumiy rejaga 

asoslanishi, mashg`ulotlar mavzulariga mos musiqiy asarlar tanlashi kerak bo`ladi. 

Bunda ham albatta faoliyat turlari orasidagi bog`liqlik, bolalarning yosh 

xususiyatlari, ijro imkoniyatlari hisobga olinadi. Shuningdek yil davomida 

Maktabgacha ta`lim tashkilotlarida o`tkaziladigan ertaliklar jadvali ham e`tiborga 

olinadiMusiqa mashg`ulotlaridagi asosiy faoliyat turlari quyidagilardan iborat:  

1.Musiqa tinglash. 

2.Qo‘shiq kuylash. 

3.Musiqiy-ritmik harakatlar. 

4.Bоlalar musiqa asbоblarida chalish. 

. 

Maktabgacha ta`lim tashkilotlarida guruhlar kesimida yil davomida 

o`tkaziladigan ertaliklar quyidagicha: 

I Kichik guruhdagi bolalar bilan o`tkaziladigan ertaliklar – 1. «Qish 

bayrami» 2. «Onajonlar bayrami» 3. «Salom, yoz». 

II O`rta guruhdagi bolalar bilan o`tkaziladigan ertaliklar – 1. «Mehrjon 

bayrami» 2. «Archa bayrami» 3. «Onajonlar bayrami» 4. «Xalqaro bolalarni 

himoya qilish kuni» 

III  Katta guruhdagi bolalar bilan o`tkaziladigan ertaliklar – 1. «Mustaqillik 

bayrami» 2. «O`qituvchi va murabbiylar kuni» 3. «Hosil bayrami»  4. «Yangi yil 

bayrami»  5. «Onajonlar bayrami» 6. «Navro`z bayrami» 7. «Xalqaro bolalarni 

himoya qilish kuni» 

IV  Tayyorlov guruhdagi bolalar bilan o`tkaziladigan ertaliklar –                  1. 

«Mustaqillik bayrami» 2. «O`qituvchi va murabbiylar kuni» 3. «Mehrjon 

bayrami»  4. «Yangi yil bayrami»  5. «Onajonlar bayrami» 6. «Navro`z bayrami» 

7. «Xotira va qadrlash kuni»  8. «Xayr, bog`cham! Salom, maktab!»  

Musiqa tinglash uchun asosan milliy xalq kuy va qo`shiqlari, folklor kuy 

va qo`shiqlar, jahon musiqasining durdona asarlari tanlab olinishi maqsadga 

muvofiq. Tanlanadigan kuy va qo`shiqlarning rangba-rangligi, turli xarakterda 

ekanligi, mazmun jihatidan yoshiga mosligi, musiqa san`atining yorqin 

namunalari ekanligi inobatga olinishi kerak. 

Musiqa tinglash uchun musiqa asarlari musiqa rahbari tomonidan 

fortepiano yoki xalq cholg`u asboblaridan birida chalib yoki texnik vosita orqali 

eshittiriladi. Musiqa tinglash jarayonida bolalarga musiqa tinglash madaniyati 

singdirib boriladi. Musiqa tinglash davomida gapirmaslik, diqqat bilan tiglash 

uqtiriladi. Musiqa asarini eshitib bo`lgandan so`ng asarning xarakteri, mazmuni 

haqida kichik suhbat yoki savol-javob uyushtirish bilan bolalarning asar haqidagi 

taassurotlarini bilib olsa bo`ladi.      

Qo`shiq kuylash faoliyat turi bo`yicha asarlar bolalarning ovoz 

imkoniyatlariga, yosh xususiyatlariga qarab tanlanadi.  Kuylash uchun qo`shiqlar 

tanlashda mavsumiy va taqvimiy bayramalar, yil davomida o`tkaziladigan 

ertaliklar mavzulari inobatga olinadi. 

Biror-bir qo`shiqni kuylashni o`rgatishdan oldin musiqa rahbari bolalarga 

uni eshittirishi, mazmuni haqida so`zlab berishi, so`z matnini o`qib, tushuntirib 

berishi kerak. Qo`shiqni o`rgatish jarayonida musiqa rahbari bolalarga sof 

intonatsiyada, so`zlarni to`g`ri talaffuz etib, bir-birovlarini tinglab kuylashni 

o`rgatib borishi lozim.   

 Musiqiy–ritmik mashqlar, raqslar uchun musiqalar xalq kuylaridan, 

kompozitorlar musiqa asarlaridan, shuningdek estrada musiqasidan tanlab 

olinadi. Musiqa mashg`ulotlarida o`rganilgan yoki o`rganilayotgan qo`shiqlarga 

ham musiqiy-ritmik mashqlar bajarilsa, raqslar sahnalashtirilsa bo`ladi. Chunki 

musiqiy asar mazmuni, xarakteri harakat orqali aks ettirilsa obrazli chiqadi. 

Musiqiy-ritmik mashqlarni bajarish uchun musiqa asarlari asosan musiqa 

rahbari tomonidan fortepiano asbobida chalib yoki texnik vosita orqali eshittirilib 

amalga oshiriladi. Ritmni his qilishni kuchaytirish maqsadida chapak chalish, 

shiqildoq, doiracha, yog`och qoshiqlar, likopchalar va boshqa yasama o`yinchoq-

cholg`ulardan foydalanish yaxshi samara beradi.     

Musiqa asbobida chalishni o`rgatishda bolalar musiqa asboblarining 

diapazoni, imkoniyatlarini inobatga olish muhim. Musiqa asbobida chalishni 

o`rgatish mashqlarida metallofon, ksilofon, bulbul-nay, doiracha, uchburchak, 

yog`och qoshiqlar, likopchalar va boshqa yasama o`yinchoq-cholg`ulardan 

tashqari ba`zi xalq cholg`u asboblarimizning kichraytirilganlaridan ham 

foydalansa bo`ladi. Bolalar bu va boshqa asboblarda chalib kuy yo qo`shiqga jo`r 

bo`lishlari yoki alohida kichik musiqa asarini ijro etishlari mumkin.  

Musiqaviy qobiliyati yuqori bo`lgan tarbiyalanuvchilardan kichik ansambl 

tuzib musiqa asarlarini o`rgatish yaxshi samara beradi. Guruhning boshqa bolalari 

chapak chalib turishi, yoki tinglab o`tirishi maqsadga muvofiq. Chunki musiqiy 

hissiyot ba`zi kishilarda erta, ba`zilarida kech uyg`onadi. Musiqa asbobida 

chalishni o`rgatish doimiy, tizimli olib borilsa yaxshi natijalarga erishish mumkin.   

Musiqiy-didaktik o`yinlar, musiqa savodi, musiqa adabiyoti, musiqa 

ijodi faoliyat turlari ham musiqa mashg`ulotlarining ajralmas qismlaridir. Bu 

faoliyat turlari bo`yicha repertuar shakllantirish zaruriyati bo`lmasa-da, musiqa 

mashg`ulotlarini rejalashtirish va ularni o`tkazishda bu faoliyat turlarini ham 

e`tiborga olish kerak bo`ladi. 

Maktabgacha ta`lim tashkilotlari tarbiyalanuvchilarining musiqiy 

qobiliyatlarini har tomonlama, kompleks rivojlantirish uchun mashg`ulotlarda 

musiqiy faoliyatning barcha shakllarini uyg`unlikda, bir-biri bilan bog`lab olib 

borish kerak. Shunda tarbiyalanuvchilarning musiqiy didi asta-sekin shakllana 

boradi, musiqaga bo`lgan mehrlari, qiziqishlari ortadi, ijodiy qobiliyatlari yuzaga 

chiqadi, musiqiy tasavvurlari kengayadi. 

Xulosa qilib aytganda hozirgi zamon pedagogik ta`lim tizimining maqsadi 

bo`lg`usi Maktabgacha ta`lim tashkilotlari musiqa rahbarlarini yuqorida keltirib 

o`tilgan talablar, bilimlar, kompetensiyalar asosida tayyorlashdir. Talabaning bu 

ma`lumotlarni, ko`nikmalarni puxta o`zlashtirishi kelgusida uning amaliy 

faoliyati samaradorligini oshiradi, yetuk mutaxassis bo`lib shakllanishiga zamin 

yaratadi. 

